
 

Rede von Oberbürgermeisterin Henriette Reker anlässlich 
der Prinzenproklamation 2025 am 10. Janaur 2025 im 
Gürzenich 

Es gilt das gesprochene Wort! 

Fastelovend zesamme! 

Hück darf ich als Ühr Oberbürgermeisterin Draum-Erfüllerin sinn. 

Beim Daach dä Kölsche Sproch han ich jeliehrt, dat mer Kölsch 

spreche kann, wie einem de Schnüss jewaßen es. Un esu well 

ich et och don. 

Ich fiebere ärg met däm designierte Dreijesteen met. Denn hück 

erlevve mer zesamme einer dä schönste Bräuche unserer 

Mutterstadt Colonia! „Et jitt kei Wood, ….“ 

Leev Jecke, hück dräume mer uns quasi durch die Proklamation. 

Och ich han minge Draum metjebraht. Nää, nit dä Draum vum 

Amp vun der Oberbürjermeisterin… obwohl dat et schönste Amp 

ess – tirek nohm Paps! 

Schon als kleine Stropp han ich die staatze Käls en ihrer 

härlische Uniforme bewundert. Die bletzblanke Stiffele, die 

staaze Röck un alles wat dozo jehöt! Doch als Frau ens su en 

Uniform ze drage – dodrop wör ich em Draum nit jekumme! 



 

Dat ich als eeschte Oberbürjermeisterin – un als eeschte Frau – 

die Uniform vun de Kölsche Funke rut-wieß drage darf, domit hät 

mir dat Traditionskorps ene Draum erfüllt, wo ich em Levve nit 

drahn jedach hät! Dodrop ben ich esu stolz, dat ich hück die 

Schärpe vun dä rude Funke drage! 

Leev Jecke: Mir bruche die Dräum – domet mir stark blievve un 

vürann kumme! Kölle es uns Stadt, en Stadt, die mer immer 

widder neu erdräume möht. Mer all sin Kölle! 

Un jetz möch ich, dat ihr, et desiginierte Dreijesteen, zur 

Proklamation zo mir kutt, öm Ühren Draum wohr weede zo 

looße! 

Leeven René Klöver, di Laache un ding herrlische Usstrahlung 

sin ansteckend! Ich ben sescher: Zweschen dir un däm jecke 

Volk weed die Chemie voll un janz stemme. Willst do die Jecke 

für ene Karneval bejeistere, dä esu bunt es wie uns Dräum? 

Dann jevven isch dir jetz he de Pritsch. Met dä Pritsch häss do 

de Maach üvver et jecke Volk. Ich proklamiere dich zum Prinz 

Karneval, Prinz René der Erste. 

Leeven Michael Samm, 

do bess ene stattlische Erscheinung un steihs als Buhr für die 

Wehrhaftigkeit vun Kölle. Do sulls die Kölsche Eijenart met aller 

Kraff schötze. Künne sich die Jecke dodrop verloße? 



 

Dann kress do jetz he vun mir die Stadtschlössele für uns schön 

Kölle, op dat do die Stadt vür Unjlöck bewahrs. Ich proklamiere 

dich zum Kölner Bauer Michael. 

Leeven Hendrik Ermen, 

met dingem Danz mähs do dä Jecke Fiduz. Em Spejel kanns do 

di Künne un ding Schönheit bewundere! Äver wells do dä Spejel 

och dänne vürhalde, die us der Reih danze? 

Dann nemm he dä Spejel. Ich proklamiere dich zur Kölner 

Jungfrau Marlis. 

Här Präsident, zum eeschte Mol en der Kölschen Jeschichte es e 

Trifolium proklameet, dat Käls leev hät – un natörlich och für alle 

Jecke do es! 


